
Mae hi'n ddiwedd fis Chwefror unwaith eto a 2023 yn
prysur hedfan heibio yn barod.

Mae dechrau'r flwyddyn wedi bod yn brysur iawn i mi - gyda
digon I’w wneud yn y Senedd ac ar draws y rhanbarth. Yn
ogystal mae fy nghyfrifoldebau fel Aelod Dynodedig, fel rhan
o'r Cytundeb Cydweithio rhwng Plaid Cymru a Llywodraeth
Cymru, wedi ychwanegu at y llwyth gwaith.

Mae'r wythnosau diwethaf wedi bod yn gyfnod digon
pryderus i bawb – gyda’r argyfwng costau byw, y pwysau
aruthrol ar ein gwasanaeth iechyd, a'r streiciau gan
weithwyr yn y sectorau iechyd, addysg a thrafnidiaeth wrth
iddynt bwyso am dâl teg a gwell amodau gweithio.

Yn y Senedd, mae grŵp Plaid Cymru wedi bod yn pwyso ar
Lywodraeth Cymru i fynd i'r afael â'r argyfyngau hyn, a
phellhau o lywodraeth drychinebus y Ceidwadwyr yn San
Steffan.

Mae'r cylchlythyr yma'n gyfle i'ch diweddaru chi ar rai o'r
materion rwyf wedi bod yn eu codi yn y Senedd a ledled y
rhanbarth dros yr wythnosau diwethaf.

Cofiwch ddilyn fy nhudalennau ar y cyfryngau
cymdeithasol am y diweddaraf, neu cysylltwch os
fedraf fod o unrhyw gymorth.

CYSYLLTWCH!



Heb os un o'r heriau mwyaf sy'n wynebu etholwyr ar draws y
rhanbarth dros y misoedd diwethaf yw'r argyfwng costau byw -
gyda phrisiau bwyd, tanwydd ac egni ar gynnydd yn sylweddol. Rwyf
wedi cefnogi sawl mesur yn y Senedd i geisio cefnogi aelwydydd sydd yn
wynebu pwysau aruthrol wrth i'r geiniog wasgu. 

Rwyf wedi bod yn annog ehangu'r cynllun Rhyddhad Tanwydd Gwledig i
Gymru - gan godi'r mater yn uniongyrchol gyda'r Prif Weinidog. Ar hyn o
bryd, mae ardaloedd gwledig yn yr Alban a Lloegr yn elwa o'r cynllun - ond
nid yw rhannau o Gymru yn gymwys - serch y ffaith ein bod yn ddibynnol
iawn ar geir i gymudo i'r gwaith. 

Mae nifer anghymesur o gartrefi yng Nghanolbarth a Gorllewin
oddi ar y grid nwy - gyda dros 70% o gartrefi yng Ngheredigion a
dros hanner o gartrefi Powys heb gysylltiad grid. Mae'r cartrefi hyn yn
cael eu heffeithio’n ofnadwy gan brisiau ansefydlog LPG ac olew gwresogi,
ac rwyf wedi bod yn pwyso'n rheolaidd ar Weinidogion i annog Llywodraeth
San Steffan i ddarparu cefnogaeth i'r aelwydydd hyn. O’r diwedd, mae
Llywodraeth y DU bellach wedi cyhoeddi bydd aelwyddydd oddi ar y grid yn
derbyn taliad o £200 ym mis Chwefror drwy eu darparwr trydan. Y cam
nesaf i fi yw pwyso am fwy o gefnogaeth i fusnesau oddi ar y grid sy'n cael
eu heffeithio gan yr argyfwng costau byw.

ARGYFWNG COSTAU BYW

Mae'r misoedd diwethaf wedi bod yn gyfnod
rhwystredig i drefi ledled y rhanbarth wrth i
fwy a mwy o fanciau ar ein prif stryd gau. 

Mae'r sefyllfa’n argyfyngus bellach - gyda 36% o
ganghennau banc Cymru wedi cau rhwng 2012 a
2021. Mae effaith colli banciau ar bobl fregus ac ar
fusnesau bach yn sylweddol, ac yn aml yn hoelen yn
arch ein trefi gwledig sydd eisoes yn wynebu heriau.

Gyda Llywodraeth Cymru yn bwriadau datblygu
Banc Cymunedol i Gymru erbyn 2023, cefais gyfle i
alw ar Weinidog yr Economi i sicrhau bod
cymunedau gwledig yn cael eu blaenoriaethu mewn
unrhyw gynlluniau i sefydlu cyfundrefn fancio
newydd yng Nghymru.

Yn Ninbych-y-Pysgod, a fydd yn dref ddi-banc o
fewn miseodd, rwyf wedi gawl am sefydlu 'Hwb'
bancio yn y dref i wasanaethu'r gymuned leol.

BANCIO GWLEDIG RADIO GLANGWILI
Braint oedd cael talu teyrnged i orsaf radio
cymunedol 'Radio Glangwili' ychydig cyn y
Nadolig, wrth i'r orsaf ddathlu hanner can
mlynedd o ddarlledu.

Gwn fod y gwasanaeth wedi cynnig cysur ac
adloniant i nifer fawr iawn o gleifion a staff dros y
degawdau, yn ogystal â chynnig cyfleoedd a
phrofiad gwych i sawl un sydd wedyn wedi dod
yn sêr y cyfryngau. 

Mae’r ffaith fod yr orsaf yn parhau i ffynnu, serch
yr holl ddatblygiadau technolegol dros yr hanner
canrif ddiwethaf yn destament i’w phoblogrwydd,
ac ymroddiad y criw o wirfoddolwyr diflino. 

Llongyfarchiadau lu i'r orsaf ar gyrraedd y garreg
filltir hanesyddol hon, ac ymlaen i’r hanner canrif
nesaf!



Yn aml mae cyflyrau iechyd sydd yn effeithio ar
fenywod yn unig yn cael eu hesgeuluso - ac roedd
hi'n fraint cael cyfrannu i ddadl gan Plaid Cymru
llynedd i godi ymwybyddiaeth o hyn.

Yn ystod y ddadl, cefais gyfle i amlygu stori Emily sy'n 23
oed ac yn dioddef o'r cyflwr Endometriosis. Mae'r cyflwr
wedi cael effaith hynod niweidiol ar fywyd beunyddiol
Emily, sydd wedi cael cryn drafferth cael y sylw meddygol
priodol i fynd i'r afael â'r cyflwr. 

Mae 1 ym mhob 10 o fenywod yn dioddef o'r cyflwr, ond
mae’r ddarpariaeth i drin a deall Endometriosis yn
parhau'n anghyson - yn enwedig yn fy rhanbarth i. Rwyf
wedi pwysleisio'n aml yr angen i Lywodraeth Cymru a
Byrddau Iechyd fuddsoddi mwy o adnoddau i ddelio â'r
cyflwr - ac yn benodol i gyhoeddi o'r diwedd eu
strategaeth iechyd i fenywod.

Mae oedi Llywodraeth Cymru ynghylch datblygu
ffordd osgoi Llandeilo yn rhwystredig tu hwnt. 

Mae'r ansicrwydd a diffyg eglurder yn parhau i gael
effaith niweidiol ar fusnesau a thrigolion lleol. Ochr yn
ochr ag Adam Price AS rwy'n parhau i bwyso ar
Lywodraeth Cymru i symud ymlaen ar fyrder gyda
chynlluniau ac amserlen glir i adeiladu'r ffordd osgoi. 

Mae Emily wedi gwneud gwaith gwych i
gynyddu ymwybyddiaeth o'r cyflwr, ac
roeddwn yn falch iawn o'i gweld yn cael ei
henwebu am wobr Womenspire gan
ChwaraeTeg am ei gwaith diflino yn brwydro
am well gofal iechyd.

(Uchod: Cwrdd gyda Emily, ei Mam, a'r
Cynghorydd Carys Jones).

IECHYD MENYWOD

FFORDD OSGOI LLANDEILO

BRECWAST UAC
Brecwast yw pryd pwysica'r diwrnod
medden nhw! Roedd hi'n bleser felly cael
mynychu brecwast Undeb Amaethwyr
Cymru ym Mae Caerdydd a Llanarthne yn
Sir Gâr ym mis Ionawr, gan fanteisio ar y
cyfle i flasu'r gorau o gynnyrch Cymreig a
thrafod dyfodol y sector amaeth. Roedd
hefyd yn gyfle i godi arian i elusen
Sefydliad DPJ sy'n gwneud gwaith
hollbwysg wrth fynd i'r afael â stigma
iechyd meddwl yn y sector amaeth.



YMWELIADAU YSGOL
Heb os, un o uchafbwyntiau'r swydd yw
cael cwrdd gydag ysgolion a cholegau –
sef y genhedlaeth nesaf o wleidyddion!
Dros y misoedd diwethaf, rwyf wedi cwrdd
gyda sawl ysgol a choleg yn y Senedd - gan
gynnwys Ysgol y Felin, Llanelli a Choleg Sir
Gâr.  Rwyf hefyd wedi cael cyfle i alw heibio
nifer o ysgolion yn y rhanbarth dros yr
wythnosau diwethaf - gan gynnwys Ysgol
Bancyfelin, Ysgol Hafan y Môr, Dinbych-y-
Pysgod, Ysgol Bro Myrddin ac Ysgol Rhys
Prichard, Llanymddyfri.

GWLÂN O GYMRU

Mae gwlân yn adnodd rhyfeddol sydd yn cynnig
potensial sylweddol i'r sector amaeth a busnesau
ledled Cymru. 

Fis Tachwedd, noddais ddigwyddiad yn y Senedd yn
amlygu'r amrywiaeth eang o ddefnyddiau sydd gan
wlan - o ddillad, i gynhesu adeiladau i greu gemwaith.
Yn ogystal â hyn, roeddwn yn falch iawn o sefydlu Grŵp
Trawsbleidiol ar Wlân Cymru, gan hefyd gael fy
mhenodi fel Cadeirydd y grŵp. Rwy'n edrych ymlaen i
weithio gyda'r sector a rhanddeiliad dros y misoedd
nesaf er budd y diwydiant arbennig yma.

Gwn fod nifer fawr o drigolion ym Mhowys,
Ceredigion a Dwyfor-Meirionnydd yn bryderus
iawn am gynlluniau i adleoli safleoedd yr
Ambiwlans Awyr o’r Trallwm a Chaernarfon a'u
canoli yn Rhuddlan.
Mae yna gwestiynau mawr yn parhau parthed y
cynlluniau hyn, ac ochr yn ochr â fy nghyfoedion ym
Mhlaid Cymru rwyf wedi bod yn pwyso ar y
Llywodraeth i ymyrryd yn yr achos hwn. Cefais gyfle i
siarad mewn dadl yn y Senedd fis Ionawr yn galw ar yr
Ambiwlans Awyr i barhau i gynnal y gwasanaeth yn Y
Trallwm a Chaernarfon. Yn ystod y ddadl, codais
bryderon penodol am yr effaith gall yr adleoli ei gael ar
amseroedd ymateb y Rapid Response Vehicles (RRVs),
sy'n elfen bwysig o'r gwasanaeth.

AMBIWLANS AWYR



Mae cryn dipyn o fy amser yn cael ei wario ar fy
rôl fel Aelod Dynodedig fel rhan o'r Cytundeb
Cydweithio rhwng Plaid Cymru a'r Llywodraeth -
gan weithio gyda Gweinidogion i helpu datblygu
a gweithredu'r 46 o bolisïau yn y cytundeb.

Mae cynnydd sylweddol wedi bod mewn sawl maes
dros y misoedd diwethaf - gan sefydlu paneli arbenigol
i ymchwilio i ddyfodol gofal cymdeithasol yng Nghymru
yn ogystal â datganoli darlledu a’r cyfryngau.

Rwyf wedi bod yn arwain ar drafodaethau ynghylch
dyfodol amaethyddiaeth yng Nghymru - gan weithio ar
fframwaith y Cynllun Ffermio Cynaliadwy, y Bil Amaeth,
yn ogystal ag ennill consesiynau allweddol ar y
rheoliadau NVZs a fydd o gymorth i ffermwyr Cymru.

Mae'r Cytundeb wedi sicrhau camau sylweddol i fynd
i'r afael gyda'r argyfwng ail gartrefi sydd yn broblem
enbyd yn sawl rhan o fy rhanbarth, yn ogystal â
dechrau ar y broses o adolygu treth y Cyngor a llunio
Bil ar gyfer datblygu addysg Gymraeg.

Mae camau cyfansoddiadol sylweddol wedi eu
cyhoeddi hefyd - gan gynnwys diwygio maint y
Senedd - cam a fydd yn sicrhau democratiaeth
aeddfed a chydradd i Gymru.

Braf yw hefyd gweld plant cynradd ledled Cymru
yn elwa o un o enillion mwyaf blaengar y cynllun
hyd yma - prydau ysgol am ddim - a fydd o help
mawr i aelwydydd leded y wlad, yn enwedig wrth
i'r argyfwng costau byw wasgu.

Y CYTUNDEB CYDWEITHIO

Gwn fod nifer o drigolion Dyffryn Tywi yn
pryderu am gynlluniau posib i osod peilonau
trydan ar hyd y dyffryn er mwyn cludo trydan
o Sir Faesyfed.

Ynghyd ag Adam Price AS, rwyf wedi cwrdd gyda
Bute Energy i drafod y pryderon hyn ymhellach. 

PEILONAU DYFFRYN TYWI?

GWOBRAU 'OSCARS GWLEDIG'
Braf iawn oedd cael mynychu seremoni wobrwyo'r
'Oscars Gwledig' gan y Gynghrair Cefn Gwlad yn y
Senedd fis diwethaf.

Roedd yn gyfle i gydnabod a gwobrwyo'r gorau o gefn gwlad
Cymru - gan gynnwys tafarndai, mentrau gwledig a siopau
lleol. Llongyfarchiadau i'r holl fusnesau ledled y rhanbarth
gafodd eu henwebu am wobr - braf oedd cael eich cwrdd.

Tra rwy'n llwyr gefnogol i egni adnewyddadwy,
mae'n hollbwysig bod y cwmni yn ystyried y
pryderon lleol am yr effaith gall y peilonau hyn
eu cael ar brydferthwch naturiol yr ardal - ac yn
benodol ystyried opsiynau megis claddu'r ceblau
dan y ddaear. Gydag Adam rwyf wedi sefydlu
deiseb ar-lein i wrthwynebu’r peilonau a bod yn
rhan o gyfarfodydd cyhoeddus gan grwpiau lleol.

Lansio cynllun Arfor 2 yn yr Egin, Caerfyrddin a fydd 
yn sicrhau £11 miliwn i annog y Gymraeg yn y Gorllewin.



Fis Ionawr cyhoeddwyd y prosiectau llwyddiannus yn
rownd ddiweddaraf o gronfa 'Levelling Up' Llywodraeth y
DU. Ni dderbyniodd Canolbarth a Gorllewin Cymru
geiniog o fuddsoddiad - serch addewidion gwag y
Ceidwadwyr na fyddai Cymru ar eu colled o adael yr
Undeb Ewropeaidd. 

Mae Cymru bellach ar ei cholled o dros £1 biliwn o ganlyniad i
adael yr Undeb Ewropeaidd, ac mae’r cynllun 'Levelling Up' yn
anwybyddu anghenion ein cymunedau, gan hefyd danseilio ein
cyfundrefn ddatganoledig. Nid 'codi'r gwastad' yw hyn - ond
mwy o galedi.

COLLI CYLLID EWROP

DIGON YW DIGON!
Mae'r wythnosau diwethaf wedi gweld gweithwyr
mewn nifer fawr o sectorau yn streicio am well cyflog,
amodau gwaith a phensiynau.

Tra bod y Torïaid a'r Blaid Lafur yn anwybyddu'r streiciau,
ysgwydd yn ysgwydd â fy nghyfeillion ym Mhlaid Cymru, mae
hi wedi bod yn fraint i gydsefyll gyda'r rheiny sydd yn galw am
well tâl ac amodau gwaith.

Dros y wythnosau diwethaf, rwyf wedi cefnogi nyrsys a
gweithwyr ambiwlans yng Nghaerfyrddin a Chaerdydd, a
byddaf yn parhau i sefyll cornel streicwyr eraill dros yr
wythnosau nesaf - yn ogystal â chadw i bwyso ar y
Llywodraeth ym Mae Caerdydd a San Steffan i gynnig gwell
amodau iddynt.

Dros yr wythnosau diwethaf, rwyf wedi bod yn
awyddus iawn i godi ymwybyddiaeth o dlodi
gwledig - rhywbeth sydd yn aml yn cuddio dan y
wyneb mewn cymunedau ledled Canolbarth a
Gorllewin Cymru. 

Mae dros draean o blant fy rhanbarth yn byw mewn
tlodi, tra bod ffactorau megis diffyg trafnidiaeth
gyhoeddus, yr argyfwng tai a chyflogau isel yn golygu
bod nifer o aelwydydd yn wynebu caledi sylweddol. 

Yn ôl un arolwg diweddar, mae trigolion mewn
ardaloedd gwledig yn debygol o wario dros 10%
yn fwy ar nwyddau a gwasanaethau na'r rheiny
mewn ardaloedd trefol.

Mae ymateb y Llywodraeth I’r math hwn o dlodi yn
araf, a chefais gyfle ym mis Ionawr i alw ar y Prif
Weinidog i ymrwymo i ddatblygu strategaeth
benodol i ymdrin â thlodi gwledig. Bydd hyn yn
parhau'n flaenoriaeth i mi dros y misoedd nesaf.

MYND I'R AFAEL Â THLODI GWLEDIG



Ynghyd ag Arweinydd y Cyngor, Darren
Price, cefais gyfle yn ddiweddar i ymweld â
Hwb Cyngor Sir Gâr yng Nghaerfyrddin.

Mae’r Hwb yn cynnig cyngor i drigolion y sir ar
ystod eang o faterion, yn enwedig cefnogaeth i
fynd i’r afael â’r argyfwng costau byw. Maent wedi
helpu cannoedd o drigolion dros y misoedd
diwethaf, ac mae hi werth cysylltu am apwyntiad
os ydych yn wynebu problem neu galedi.

Does dim dwywaith bod ein gwasanaeth iechyd
yn wynebu argyfwng yng Nghymru. 

O restrau aros hirfaeth, i oedi diddiwedd am
ambiwlans, o amodau gwaith gwael a staff anfodlon.

Tra bod degawd a mwy o reolaeth y Ceidwadwyr yn
San Steffan wedi torri cyllid Cymru, mae'n hanfodol
cofio mae Llafur sydd wedi bod yn gyfrifol am iechyd
yng Nghymru ers 1999 - ac mae angen mynd i'r afael
ar frys â'r methiannau hyn yn ein gwasanaeth iechyd.

Fis diwethaf, cefais gyfle i gyfrannu i ddadl Plaid Cymru
ar yr argyfwng yn ein gwasanaeth iechyd.

Yn y ddadl, cefais gyfle i ganolbwyntio ar y
diffygion yn y gwasanaeth ambiwlans - sy'n
bryder amlwg yng Nghanolbarth a Gorllewin
Cymru. 

Mae Plaid Cymru bellach wedi lansio Cynllun 5-
Pwynt i fynd i'r afael â'r argyfwng o fewn y
gwasanaeth iechyd. Mae'r camau yn cynnwys
rhoi tâl teg i'n gweithwyr yn y GIG, gwell amodau
gwaith iddynt, rhoi mwy o bwyslais ar fesurau
iechyd ataliol, a chreu gwasanaeth iechyd a
gofal gwydn.

Bydd hyn yn parhau'n flaenoriaeth i mi dros yr
wythnosau a’r misoedd nesaf.

ARGYFWNG Y GWASANAETH IECHYD

Bydd y misoedd nesaf yn gyfnod pwysig i
ddyfodol y sector amaeth yng Nghymru wrth
i'r Bil Amaeth gael ei drafod yn y Senedd.

Rwy'n parhau mewn cysylltiad agos gyda ffermwyr
ledled y rhanbarth, ac roedd hi'n braf iawn cael
cwrdd â ffermwyr yn ddiweddar yn Nolgellau ac ym
Mhontrhydygroes i drafod eu pryderon.

Mae'n hanfodol i unrhyw ddeddfwriaeth amddiffyn
rôl allweddol ffermwyr fel cynhyrchwyr bwyd, yn
ogystal â chydnabod eu rôl mewn gofalu am yr
amgylchedd ac ymateb i’r agenda newid hinsawdd.

CEFNOGI EIN FFERMWYR

YMA I HELPU



Roedd hi'n bleser cyd-noddi digwyddiad yn y
Senedd yn ddiweddar er mwyn hyrwyddo
potensial enfawr Dyfrffordd Aberdaugleddau o
ran creu dyfodol carbon isel.

Mae gan dde-orllewin Cymru’r potensial i fod yn
arweinydd byd-eang mewn chwyldro ynni gwyrdd –
gan sicrhau budd economaidd a chymdeithasol
enfawr i gymunedau lleol.

Rwy'n parhau mewn trafodaethau gyda nifer o
awdurdodau a rhanddeiliaid yn yr ardal, a byddaf yn
pwyso ar Lywodraeth Cymru a'r DU i sicrhau bod Sir
Benfro yn medru elwa o'r potensial enfawr hwn.

YNNI GWYNT SIR BENFRO

YMWELIAD COALTOWN
Yng nghwmni Adam Price AS a llefarydd
economi Plaid Cymru, Luke Fletcher AS, bues
ar ymweliad hynod fuddiol i Coaltown Coffee
yn Rhydaman fis Ionawr. 

Roedd hi'n bleser cael dysgu mwy am sut mae'r
busnes wedi tyfu o nerth i nerth dros y
blynyddoedd diwethaf, yn ogystal â'r heriau mae'r
cwmni yn ei wynebu yn yr hinsawdd economaidd
bresennol.

Roedd hi hefyd yn gyfle i flasu eu coffi gwych sy'n
boblogaidd tu hwnt ledled Cymru erbyn hyn! 

FFIOEDD DIP DEFAID
Mae ymgynghoriad gan Gyfoeth Naturiol Cymru yn
cynnig codi'r gost o waredu dip defaid i £3,728 - cynnydd
aruthrol o dros 800%!

Byddai’r math hwn o gynnydd yn ergyd sylweddol i'n ffermwyr
mewn argyfwng costau byw, yn ogystal â thanseilio ymdrechion
ehangach i fynd i'r afael a'r Clafr yng Nghymru. Cefais gyfle i
herio'r Gweinidog Amaeth am y codiad arfaethedig hwn yn
ddiweddar.


